
Siulequt  

Ulluni 3.-4. september 2008 Inuussutissarsiornermut, Suliffeqarnermut, 
Inuussutissarsiutinullu Ilinniartitaanermut Aqutsisoqarfik (ISIIA) ilinniagaqarnermik 
siuarsaaneq pillugu ataatsimeersuartitsivoq. Nalunaarusiap matuma siunertaraa 
ataatsimeersuarnermi qulequttat pingaarnerit inerniliinerillu ilinniartitaanermut 
pilersaarusiamut aqutsisoqatigiinnut, Inuussutissarsiornermut - aamma Piginnaasat 
Ineriartortinnissaat pillugit Siunnersuisoqatigiinnut suliareqqitassanngortinneqarnissaat, 
kiisalu ataatsimeersuarnermi peqataasimasunut sammisamullu soqutiginnittunut 
paasissutissiissutiginissaat. 
 
Nalunaarusiami najoqqutarineqarput oqallisissianik saqqummiinerit, suleqatigiinnit 
imaqarniliat, oqallitsinneqartunit oqaaserineqartut eqikkaanerillu.  
 
ISIIA-p ataatsimeersuaqatigiissitsinermi peqataasimasut tamaasa 
immersueqataalluarnerinik sammisanullu soqutiginnilluarnerinik qutsavigerusuppai. 
Taamatuttaaq oqallisissianik saqqummiussisut, oqallitsitsinernilu peqataasut isummanik 
soqutiginartunik pissarsinartunillu immersuineri pillugit qujassutissaqarfigineqangaarput.  
 
ISIIA ilinniartitaanermut pilersaarutip ukiuani siullermi suleqatigiissimanermut 
pissanganartumut qujassuteqarpoq, peqataasimasullu tamaasa peqatigalugit suliap 
nanginneqarnissaa qilanaaralugu.

Ataatsimeersuarnerup siunertaa imarisaalu 

 
Tunuliaqutaa  
Naalakkersuisut ilinniartitaanermut pilersaarusiaat 2006-imiilli ingerlanneqalerpoq 
(Naalakkersuisut ilinniartitaanermut pilersaarusiassatut siunnersuutaat, december 2005). 
Suliniuterpassuit aallartinneqareerput allallu piareersarneqarput (ilinniartitaanermut 
pilersaarusiaq pillugu takuuk ilanngussaq I).  
 
ISIIA-mi ilinniartitaanermut pilersaarusiornermut allattoqarfik nalilersuiuarlunilu angusanik 
inerisaajuarpoq, tassanilu kissaatigineqarpoq suliamut attuumassuteqartut ilisimasaasa 
misigisartagaasalu akuutinneqarnissaat. Tamatuma saniatigut ilinniartitaanermut 
pilersaarusiornermi aqutsisuusut kissaatigaat, ilinniartitaanermut pilersaarutip 
ingerlateqqinnissaanut immikkoortortaqarfiit ulluinnarni suliamut attuumassuteqartut 
oqaloqatigiuarnissaat. Tamatumuunakkut qulakkeerniarneqarpoq ilinniagaqarnermik 
siuarsaaneq ataqatigiissoq, pissutsinut atuuttunut pisariaqartitanullu naapertuuttoq.  
 
Tamanna anguniarlugu ISIIA ulluni 3.-4. september 2008 Nuummi ilinniagaqarnermik 
siuarsaaneq pillugu ataatsimeersuartitsivoq.  
 
Siunertaq  
Ataatsimeersuartitsinikkut anguniarneqarpoq suliamut attuumassuteqartut peqatigalugit, 
ilinniartitaanermullu pilersaarusiap atuuffiini ukiuni siullerni paasisat tunngavigalugit 
ilinniagaqarnerup siunissami siuarsarnissaanut isumassarsiornissaq. Taamaasilluni ukiunut 
tullernut ilinniartitaanermut pilersaarusiassaq misigisimasat nalilersueqqissaarnerillu 
tunngavigalugit imartuumik tunngavissaqarluartumillu suliarineqarsinnaalissaaq.  
 
Ataatsimeersuarneq taamaasilluni misigeriikkanik siunissamilu pisussanik siunnerfeqarpoq. 
Siunertaviusut tassaapput;  

a) ilinniartitaanermut pilersaarummik qitiusumik suliaqartut suleqatigalugit paasisanik 
katersinissaq, paasititseqatigiittarnissaq ingerlatitseqqittarnissarlu 

b) suliniutaareersunik inerisaaqqinnissaq kiisalu ilinniagaqarnermik siuarsaanermi 
iliuusissanik nutaanik ukiunut tullernut inassuteqaateqarnissaq.  

Imarisaa  
Ataatsimeersuarneq ulluni 3.-4. september 2008 Nuummi ingerlanneqarpoq uku 
peqataaffigisaannik:  
 
 

·  Piareersarfinni pisortat 
·  Qitiusumik ilinniarfinni forstanderit  
·  Ilinniarnertuunngorniarfinni rektorit  
·  Qitiusumik ilinniarfinnut ataatsimiititaliat siulittaasui  
·  Politikerit 
·  Sulinermik ingerlatallit kattuffii (NUSUKA, SIK, GA, IMAK)  
·  KANUKOKA 
·  Ilinniagallit aallartitaat v/ KIK 
·  Kalaallit Nunaanni Takornariaqarnermut Inuussutissarsiornermullu 

siunnersuisoqatigiit 
·  Inuussutissarsiutinut Piginnaanngorsaanermullu siunnersuisoqatigiit 
·  EU-kommission-imi suleqatit 
·  Aningaasaqarnermut Sulisoqarnermullu Aqutsisoqarfik  
·  Kultureqarnermut, Ilinniartitaanermut, Ilisimatusarnermut Ilageeqarnermullu 

Naalakkersuisoqarfik 
·  Aatsitassanut Ikummatissanullu Pisortaqarfik 
·  Ilaqutariinnermut Peqqinnissamullu Naalakkersuisoqarfik 
·  Aningaasanut Naalakkersuisoqarfik  
·  Inuussutissarsiornermut, Suliffeqarnermut Inuussutissarsiutinullu 

Naalakkersuisoqarfik, kiisalu Inuussutissarsiornermut, Suliffeqarnermut 
Inuussutissarsiutinillu ilinniartitaanermut Aqutsisoqarfik.  

 
Ataatsimeersuarnermi ingerlanneqarput oqallisissianik saqqummiinerit, suleqatigiissitat 
oqallitsinneqartullu (ataatsimeersuarnerup ingerlannissaanut programmi, ilanngussaq II, 
takuuk).  
 
Ataatsimeersuarnerup ulluani siullermi ilinniartitaanermut pilersaarusiap atuunnerani ukioq 
siulleq imaralugu suleqatigiinneq ingerlanneqarpoq. Peqataasut 
misilittagarilersimasaminnik siammarterisinnaallutillu immersoqatigiipput, 
suleqatigilerumaakkaminnullu oqariartuutissatik apuussorlugit. Oqariartuutigiumasat 
postkortitut ilusilikkat angisuut, ataatsimeersuarnermik naggaseeqatigiinnermi 
saqqummersinneqarput.  
 
Ullup tulliani siunissami ilinniagaqarnermik siuarsaanissaq pingaarnerutillugu 
suleqatigiittoqarpoq. Suleriallaqqissuseq iluaqutigalugu suleqatigiinni peqataasut, 
ataatsimeersuarnermut oqallisissiaasut, suleqatigiinnerit oqallinnerillu najoqqutaralugit, 
siunissami ilinniagaqarnermik siuarsaaneq oqallisigalugulu iluseriumaagassanik 
saqqummiussivigaat. Siunnersuutit naqitanngortitat naggaseeqatigiinnermi ilanngullugit 
saqqummersinneqarput.  
 
 



 
 
 

 
 

 5 

Oqallisissiat inunnit assigiinngitsunit tallimanit oqallisissiaasut saqqummiunneqarput, 
Naalakkersuisunullu ilaasortaq Siverth K. Heilmann tikilluaqqussuteqarpoq (oqallisissianik 
saqqummiisut ilisaritinneqarnerannut programmi, ilanngussaq II, takuuk).  
 
suleqatigiinnit, oqallisissianit oqalliseqatigiissinneqartuniillu tikkuartukkat inerniliinerillu 
immikkoortuni tulliuttuni saqqummiunneqassapput.   

Pingaarnertut tikkuartukkat oqariartuutillu 

 
Ataatsimeersuarnerup ingerlanerani peqataasut oqallisissianillu saqqummiussisut 
tikkuartukkanik, oqariartuutinik inassuteqaatinillu saqqummiussisarput. Tamakku 
pingaarnersaat tulliuttuni pingaarnertut qulequtsiullugit saqqummiunneqassapput. 
Qulequttat kingornini pineqartumut atatillugu aallarnerneqareersimasut 
pilersaarutaareersullu ilanngunneqartarput, taakkununnga ilaallutik ataatsimeersuarnermi 
suliniutigisassatut siunnersuutigineqartut.  
 
Aaqqissuussaanermik malinnaaviginninneq ilisimasanillu katersuivik 
Aaqqissuussaanermik malinnaaviginninneq pitsaanerusoq pingaaruteqarluinnartuuvoq, 
siunissamut ungasinnerusumut anguniagaqarfiulluartumullu, ilinniartitaanermut 
pilersaarusiatut ittumut, tunngavissatut. Ukiuni kingullerni ilinniagaqartunik 
naatsorsueqqissaarneq pitsanngoriaateqarluarsimavoq, pingaartumik EU-p 
suleqatiginisssaanik isumaqatigiissusiornikkut aammalu Kalaallit Nunaanni 
naatsorsueqqissaartarfiup suleqatiginerulerneratigut (Ilinniartitaanermut pilersaarusiaq 
pillugu nalunaaruteqarneq, april 2008).  
 
Aaqqissuussaanermik malinnaaviginninnissaq nalunaarsoqqissaakkanillu pisariinnerusumik 
takussutissinneqarsinnaaneq ataatsimeersuarnermi pisariaqartutut ersersinneqarpoq. 
Suleqatigiit ilaannit saqqummiunneqarpoq, nalunaarsoqqissaakkat, assersuutigalugu 
Piareersarfinnit, pissarsiariuminarnerusariaqartut, taamaasilluni ineriartornermut 
malinnaanissaq ajornannginnerulissagaluarmat, allanullu naleqqersuussinnaanissaq 
takujuminarnerulissagaluarmat. Eqqaallattaarneqarput ilisimasanik katersuiveqalernissaq 
qarasaasiarluunniit atorlugu takusassiiveqalernissaq. Tamatuma ilisimalikkat pitsaasut 
siammarterneqarsinnaatilissavaattaaq, angusarissaarnernillu oqaluttuat allanut 
kaammattuutaalissallutik (workshop 1, 03/09/2008).  
 
Merete Watt Boolsen, ilinniartitaanermut pilersaarusiamik nalilersuisartuusoq, 
oqallisissiaminut atatillugu ilinniartitaanermik aaqqissuusseriaatsimik allanngoriartornertut 
peqataasut misinnaateqartitaannik misissuitsiarpoq. Maluginiarnartorlu tassaavoq, 
ineriartorneq malinnaavigineqartorujussuanngorsimasoq, oqallisigineqartarluni 
ilinniutigineqarlunilu.  
 
Merete Watt Boolsen-ip oqallisissiamini ilanngullugu maluginiaqquaa, maannakkut 
nalunaarsukkat saniatigut aammattaaq sooq pisut taamaasinersut sunalu pissutaalluni 
naatsorsuutigisatut pisoqannginnersoq ilanngullugit nalunaarusiarineqartartariaqartut – tassa 
tamakkiisumik pitsaassutsimik nalilersuisoqartariaqartoq. Naammanngilaq 
kisitsisinngorlugit takussutissiiginnarnissaq. Aammattaaq pisariaqartuuvoq nalunaarsukkat 

itinerusumik misissortassallugit allanngoriartorneri ataqatigiinnerilu malinnaavigalugit, 
assersuutigalugu ukioqatigiiaat ineriartorneri ilinniartitaanerullu iluani ingerlaneri 
malinnaavigalugit.  
 
Sammisap iluani ingerlanneqareersut:  

·  Kalaallit Nunaanni Naatsorsueqqissaartarfik ukioqatigiiaanut naliliissutaasunik 
qarasaasiakkut takussutissiisinnaalissaaq, taamaasilluni ukioqatigiiaat 
malinnaavigineqarlutillu naleqqiussivissaqartinneqalissapput.  

·  Piareersarfinnut qarasaasiakkut atortussiaq maanna misiligarneqarpoq, 2009-llu 
ingerlanerani atulernissaa naatsorsuutigineqarluni.  

·  Merete Watt Boolsen-ip suliani nangillugu paasisanik suliarinnissaaq, tassuuna 
imminnut ataqatigiinnerit misissorneqassapput, ilaatigut ilinniagaqarniarluni 
qinnuteqartup ingerlarnga ilinniarfinnullu allanut nuuttarnera 
malinnaavigineqarsinnaalissalluni.  

 
Sammisap iluani suliniutissatut isumassarsiat:  

·  Ilisimasanik katersuivik qarasaasiarluunniit atorlugu isertarfik paasissutissanik 
qulaani eqqartorneqareersunik imaqarluni soqutiginnittunit tamanit 
iserfigiinnariaasoq. 

 
 
Siunnersuineq, ikaarsaariarfiliineq Piareersarfillu 
Ilinniagaqarnermik siuarsaanermi Piareersarfik qitiusumik inissisimavoq. Tassani 
ilinniagaqarnermik siuarsaaneq ilinniartussamut namminermut naleqquttoq 
ujartorneqartarpoq ilinniarnissamut pisariaqartitai piginnaassusaalu tunngavigalugit. 
Piareersarfiup meeqqat atuarfianniit ilinniartitaanermut ikaarsaariarfiliinera Piareersarfimmi 
pisortaasut ilaata ima oqaatigaa: ”Ilinniartut saaffigisartakkagut tassaapput AEU 
aqqutigalugu piginnaanngorsarnissamut, ilinniaqqinnissamut piginnaassutsimikkut 
angusereersimanngitsut. Uniinnartoqassanngilaq.” (suleqatigiit 1, 03/09/2008). 
 
Suleqatigiilli ilaasa oqaatigaat, Piareersarfiit imminnut sulisussarititaasut eqqarsaatigalugit 
annertuallaartumik akisussaaffeqartitaasartut. Assersuutigalugu AEU-mik ilinniartitsineq1, 
ukioq manna atulersinneqartoq, sulisunik tigusiffiusorujussuuvoq, tamatumalu 
kingunerisaanik suliassat allat kinguartiinnarneqartarput. Ajornartorsiut tamanna 
Piareersarfinni arlalinni ajornartorsiutigineqarpoq, tassa nassaariuminnaatsinneqartarmat 
suliffeqarnerup ilinnniartitaanerullu akornanni oqimaaqatigiissitsinissaq (suleqatigiit 1, 
03/09/2008).  
 
Taamaattorli AEU aamma pitsaasutut oqaatiginiarneqarluarpoq. Ilaatigut eqqaaneqarpoq 
atuartut ilarpassuisa nuannaarutiginerarsimagaat, ilinniartilluarneqarnermikkut 
ilinniagaqalernissamut alloriaqqinnissaminnut tunngavissinneqarsimasutut 
misigisimalersimagamik (suleqatigiit 1, 03/09/2008).   
 

                                                      
1 AEU = Anerkendt Erhvervsuddannelsesintroduktionskurser/Inuussutissarsiutinut ilinniagaqalersinnaanissamut piareersarfik 
akuerisaasoq: Malitseqartussanngorlugit Piareersarfinni pikkorissarnerit, inuussutissarsiutinut ilinniartitaanermut 
isersinnaalernissamut piginnaanngorsarfiusoq.  

Ataatsimut isigalugu Piareersarfik pitsanngoriaateqarluarsimasutut ataatsimeersuarnermi 
naliliiffigineqarpoq, aammami Piareersarfiit qitiusumillu ilinniarfiit attaveqaqatigiinnerat 
pitsanngoriaateqarsimammat. Ersaripporli aaqqittariaqartunik suli suliarisariaqartoqartoq. 
Ilaatigut makkunani; a) AEU-mi ilinniagaqalersussatut anguniarneqartut avataaniittunut 
atuagarsornerunngitsumik ilinniartitsisoqarsinnaaneranik neqerooruteqarnissaq, imaluunniit 
AEU-p sullissisinnaanerata annertusarneqarnissaa ilinniagaqalersussatut 
anguniarneqartunut siamasinnerusunngorlugu, b) Piareersarfiup ilinniartuulersussatut 
anguniagaasa sorliunerisa siunertaasalu ersarissarneqartuarnissaat, c) sulisooreersunik 
pikkorissaajuarnissaq, aammalu d) Piareersarfiup iluani suffeqarfiit ilinniarfiillu akornanni 
suleqatigiinnerup pitsanngortinneqarlunilu oqimaaqatigiissinneqarnissaa.  
 
suleqatigiit ilaasa oqaatigaat, ilinniagaqartut2 ilinniagarilikkaminnik siornagornit 
ilisimasaqarfiginninnerusalersimasut, siunnersortaasullu ilinniartunut 
siunnersuilluarnerusalersimasut (suleqatigiit 1, 03/09/2008). Kisitsisit takutippaat ukioq 
manna atualerumallutik qinnuteqartut ikileriarsimasut, ilinniagaqalersussalli 
amerleriarsimasut (tusarfik: KIIIN, ISIIA). Tamanna siunnersuisarnerup 
pitsaanerulersimaneranut ersiutaasorinarpoq.  
 
Siunnersuineq siunnersuinerullu isumaa imarisaalu ataatsimeersuarnermi 
uteqqiaffigineqarput. Suleqatigiit ilaasa (suleqatigiit 1, 03/09/2008) oqallisissiamillu 
saqqummiisup Jørgen Rafn-ip (JR, 04/09/2008) oqaatigaat siunnersuineq tassaanngitsoq 
ilinniagaqartunik paarsineq. Jørgen Rafn-ip ilisimatitsissutigaa ilinniartoqatigiit 
akunnerminni siunnersoqatigiittarnerat sullissinermut tapertaalluarsinnaasartoq. 
Ilinniartoqatigiit tapersersoqatigiinnissamik ilinniartinnerunerisigut 
ikioqatigiilluarnerusinnaalersarput – inersimasumilluuniit siunnersorneqarnermiit 
pissarsiaqarfiginerusinnaasaminnik. Tamanna atuarfiup piffissaqartitsillunilu 
inissaqartitsinissaanik pisariaqartitsivoq, atuartullu ikiorlugit ajornartorsiutigisaminnik 
qanoq iliorlutik aaqqiiniaqatigiittarnissaannik.  
 
Eqqartorneqartumut uiggiullugu pingaaruteqartoq erseqqissarneqartariaqarpoq, 
siunnersuineq assigiiaaginnartuunngimmat assigiiginnartussaananilu, 
isumaliutigilluartariaqarporlu siunnersuineq pissutsit assigiinngitsut najoqqutaralugit 
assigiinngisitaartariaqarnersoq. Merete Watt Boolsen-ip oqallisissiamini erseqqissumik 
oqaatigaa, nunani allarpassuarnitulli kalaallit ilinniartitaanermik ingerlanneqarneranni 
suiaassutsikkut agguataagaaneranni nikingasoqartoq, tassa arnat amerlanerujussuunerisigut 
(MWB, 03/09/2008). Taamaattumik siunnersueriaatsip suiaassutsimut, utoqqaassutsimut, 
tunuliaqutaasunut sunniuteqartussanullu allanut naleqqussarneqarnissaa 
naleqquttuusinnaavoq. Suleqatigiit ilaannit saqqummiunneqarpoq inuttut ajornartorsiutit 
ilinniarnissaraluamut imminut tatiginnginnermut pissutaaqataasartut. Tamakku 
eqqarsaatigalugit aamma pisariaqarpoq, siunnersuineq ilinniartitsinerullu ingerlarnga 
peqataasup ilinniakkaminik naammassinnissinnaanerminik neriuuteqarlunilu 
qularutiginnikkunnaarnissaanut naleqqusassallugu. Oqallissaarummik saqqummiussisup 
Naaja Hjelholt Nathanielsen-ip erseqqissaatigaa inuusuttunut ajornartorsiuteqartunut qanoq 
oqaloqatiginneriaaseqarnissaq sianigilluagassaasoq, inuusuttut piginnaassusaannik 

                                                      
2 Taaguutigineqartoq ilinniagaqartut, matumani atuartunut, ilinniagaqartunut pikkorissartunullu assigiimmik atorneqarpoq. Taaguutinik 
allanik atuisoqarpat, taaguutip atorneqartup isumavianut innersuussisoqarpoq, 

qularutiginnippaluttumik tusarliussineq sakkortuallaamik tiguneqartarmat. 
”Ajornartorsiuteqarneq aamma ajornartorsiutaaneq assigiinngillat” (NHN, 03/09/2008).  
 
Ilinniarnissamik siunnersuisarneq nukittorsarneqartuartariaqarpoq atuartut meeqqat 
atuarfianneersut ilinniakkamut ikaarsaariarnermut piareersimasarniassammata, kiisalu 
ilinniagaqartut ilinniarnerup allanngorartarneranut sillimareersinnaaqqullugit, soorlu 
atuarnermiit sungiusaammik suliffimmik misiliinermut. Ilinniakkamik siunnersuisarneq 
meeqqat atuarfianni siusinnerusukkut aallartinneqartartariaqarpoq, kiisalu meeqqat 
atuarfiat, Piareersarfik ilinniartoqarfiillu imminnut naleqqussarneqarnissaat 
annertusarneqartariaqarluni, taamatut oqalliseqatigiiaat oqariartuuteqarput.  
 
Tamatuma pingaaruteqassusia Merete Watt Boolsen-imit taperserneqarpoq, taassuma 
oqaatigimmagu alloriarfiit pingaarutillit aqqusaarneqartartut, soorlu meeqqat atuarfianniit 
ilinniartitaanermut, angerlarsimaffimmiit kollegiamut, atuarfimmiit sungiusaammik 
suliffimmik misiliinermut imaluunniit oqaatsiniit allatut oqaatsinut. Misissuinerisigut 
ilinniartitsisullu misilittagaasigut ersersinneqartarpoq alloriarfiit tamakku 
ilinniartorpassuarnut oqimaattaqisut, ilinniarnermillu unitsitsinissamut pissutaalersarlutik.  
 
Sammisap iluani ingerlanneqareersut:  

·  Piareersarfimmi atuagarsornerunngitsunik ingerlatsisoqarsinnaaneranik 
paasiniaaneq.  

·  Najukkani Piareersarfiusuni Piareersarfillu pillugu suleqatigiisitami 
inerisaajuarnermik suliaqarneq.  

·  Siunnersuineq aallaavigalugu ilinniarnermik taamaatitsiinnartarnerup 
annikillisarneqarnissaanik misiliummik misissuineq.  

·  Piareersarfinni suleriaasissanut allattorsimaffik: Suleriaatsit nalinginnaanerusut 
agguataarneqarneri, taamaasillutik Piareersarfiit ilinniartitsissutinut 
ilungersunarnerusunut ineriartornermullu siunnerfeqarnerullutik 
ingerlalersinnaaqqullugit.  

 
Sammisap iluani suliniutissatut isumassarsiat:  

·  Siunnersuisartutut tunngaviusumik ilinniarnerup (VGU-p) nukittorsarneqarnissaa, 
soorlu ilinniaqqiffissamik pilersitsinikkut. 

·  Siunnersuisarneq meeqqat atuarfianni 6. klassimiilli aallartittalerlugu. 
Aallaqqaammut ilinniagaqarnerup sooq pingaaruteqartuunera suullu periarfissaaneri 
saqqummiuttarlugit, kingusinnerusukkullu ilinniarfissanik toqqaanissamik 
siunnersuineq sammilerlugu.  

·  Ilinniartoqatigiit ikioqatigiissinnaanermik tapersersoqatigiissinnaanermillu 
ilinniartillugit.  

·  Ilinniarfigissamaakkami ilinniartut atuarnerinut peqataatitsisarluni, tassani 
atuarnerup qanoq ingerlanneqartarnera takuneqareersinnaaqqullugu. 

·  AEU-mi atuartitsissutinik ilinniartitsinermut atatillugu suliffeqarfinnut 
paasisassarsiortitsisarneq.  

·  Ilinniagaqarusuttunut paasiuminartumik qarasaasiakkut isertarfeqalernissaq.  

Ilinniarnermik taamaatitsiinnartarneq  
Siunnersuisarnerup pitsaanerulernerata kingunerisaanik ilinniarnermik 
taamaatitsiinnartartut ikileriarsimanerat arlalinni maluginiarneqarsimavoq. Suleqatigiit 
ilaannit oqaatigineqarpoq, ukiuni kingullerni nammineq soqutigisamik toqqaasarneq 
malunnarnerulersimasoq, angajoqqaat ikinngutilluunniit toqqagaat malinnginnerulerlugit, 
tamannalu taamaatitsiinnartartut ikileriaateqarsimanerannut pissutaaqataassangatinneqarpoq 
(suleqatigiit 1, 03/09/2008).  
 
Atuarfinni misilittagarineqartut naatsorsueqqissaarnermi kisitsisinit taperserneqarput. 
Ilinniartitaanermut pilersaarusiami Inatsisartunut april 2008-mi nalunaarusiarineqartumi 
kisitsisini takuneqarsinnaavoq, ilinniarnermik taamaatitsiinnartartut ilinniartuusunut 
agguaqatigiissillugit 2005-imi 24 %-imiit 2007-imi 22 %-imut ikileriaateqarsimasut. 
Pitsanngoriaat tamanna pingaartumik inuussutissarsiutinut ilinniarfinni 
ersarinnerugallarpoq, appariaat 2005-imi 27 %-ingajanniit 2007-imi 22 %-iugami. 
Taamaatitsiinnartartut ikileriaateqarnerannut sunarpiaq pissutaanersoq 
oqaatigiuminaakkallarpoq, kisitsisillu ersersinneqartut appariartuaaginnassanersut 
nalunarallarluni.  
 
Taamaattumik taamaatitsiinnartarneq suli suliniuteqarfigineqartariaqartutut 
pingaartinneqarluinnarpoq. Tamanna Merete Watt Boolsen-ip erseqqissarpaa, 
taamaatitsiinnartarnerup iliuuseqarfigineqarnera imminut akilersinnaanerarlugu. 
Misissugaasami ersersissimavaat taamaatitsiinnartarnerup killiliiffiginiarneranit 
taamaatitsiinnartarneq akisunerusoq (MWB, 03/09/2008). Misissuinerup pineqartup 
aammattaaq ersersippaa – oqaatigineqareersut ilinniartitaanerup iluani alloriarfippassuit 
pissutaasarnerat tunngavigalugu – ilinniartut pisinnaatitaaffitik pisussaaffitillu 
naammaginartumik ilisimaarineq ajoraat. Allatut oqaatigalugu ilinniartut nalusarpaat qanoq 
neriuuteqarfigineqarnerlutik, qanorlu namminneq piumasaqaateqarsinnaanerlutik. 
Ilinniartoqarfinni inooriaaseq ilinniarneqartariaqarpoq. Immikkoortumi tullermi 
ilinniartoqarfinni inooriaatsimik imaqartumi tamanna erseqqissaavigineqassaaq.  
 
Jørgen Rafn-ip saqqummiussamini taamaatitsiinnartarneq illuatungiliivigaa, 
taamaatitsiinnartarnermut taarsiullugu allamik toqqaasarneq eqqartoramiuk (JR, 
04/09/2008). Taama oqarluni inassutigaa taamaatitsiinnartarnerit tamarmik 
suliffeqarfimmik isornartorsiuinertut isigineqartassasut; ilinniartup suut 
amigaatigisimanerai, suut sapersarfiginerai qanorluunniit iliuuseqarnera isiginiarnerunagit, 
ilinniarfissanik neqerooruteqartartut misissortariaqarpaat, qanoq iliorluni ilinniartoqarfiit 
aaqqissuussaanerlu ilinniartut pisariaqartitaannut naatsorsuutigisaannullu naleqquttumik 
ilusilersorneqarsinnaanersut. Tassunga uiggiullugu Jørgen Rafn-ip oqaatigaa ilinniarnermik 
ingerlatsiinnartarneq ”nuannarisamik attassinertut” isigineqartariaqartoq, imaappoq 
ilinniartup soqutigisai piginnaassusaalu aallaavigalugit piumassuseqartitsisoqarsimasoq.  
 
Sammisap iluani ingerlanneqareersut:  

·  Taamaatitsiinnartarneq annikillisarniarlugu najukkani suliniuteqarnissanut 
atugassanik immikkoortitsineq. Ataatsimeersuarnerup ingerlanerani 
ilitsersuisoqarsinnaanermut aningaasaliisoqarsinnaanera ujartorneqarpoq, tamannalu 
pisariaqartuusorinarpoq, immikkut aningaasaliissutinik qinnuteqarsinnaaneq 

ilisimaarineqarnerusariaqarmat qinnuteqaatinillu suliarinnittarneq 
annertusartariaqarmat.  

·  Merete Watt Boolsen-ip taamaatitsiinnartarneq siunnersuisarnerlu pillugit 
misiliutaasumik misissuinera. 

 
Sammisap iluani suliniutissatut isumassarsiat:  

·  Sungiusaammik suliffimmik misiliinerup nalaani ilaqutariinnut meerartalinnut 
atugassarititaasut pitsanngorsarnissaat. Inuttut qanoq atugaqarnermut Piareersarfiup 
ikiorsiisinnaanissaa, kiisalu kommunep meeqqat nassarneqartarnissaannut 
akuersisarnissaa aningaasatigullu tapersiissuteqartarnissaa.  

·  Ilinniartunut siunnersuisarnerup annertusarneqarnissaa.  
·  Ajornartorsiuteqalersinnaasunut eqqarsartaatsikkut siunnersuinikkullu 

sullissisarnerup annertusarneqarnissaa.  
·  Ilinniartunut sungiusaammik suliffimmik misiliisunut tapersersuisarnerup 

annertusineqarnissaa.  
·  Ilinniartut inuttaasa immikkut maluginiarneqarnerunissaat, inuttaanullu 

naleqqussagaasumik pilersaarusiuussisarnissaq. Ilinniartoqatigiinnut (suiaassuseq, 
ukioqqortussuseq, tunuliaquttat allallu) najoqqutaralugit assigiinngitsunik 
taamaatitsiinnartarneq akiorniarlugu suliniuteqarnissaq. 

 
Ilinniartoqarfinni inooriaaseq  
Taamaatitsiinnartarneq, naammassinninneq kiisalu ilinniarfinni pikkorissariarfinnilu qanoq 
atugaqarneq, pikkorissartut, atuartut ilinniartullu sumiiffimmi inooriaatsimut qanoq 
akulerusimasarnerannik tunngaveqartarpoq. Siunnersorneqartarnerup pitsaanerusup 
kinguneraa amerlanerusut namminneq ilisimasaqarfigeriikkaminnik ilinniagaqartalernerat. 
Ilisimasariaqartorli alla tassaavoq ilinniarfigilikkami qanoq inooriaaseqartoqartarnersoq. 
Ataatsimeersuarnermi tamanna assigiinngitsunik ilusilikkamik saqqummiunneqartarpoq.  
 
Qitiusumik ilinniarfinnit aallartitat arlallit tikkuarpaat, apeqqutaasaqisoq ilinniartoq 
atuarfigilikkamini malittarisassanut pissutsinullu naleqqussarsinnaanersoq. Siullermik, 
atuarfiit imminnut atugassaritinneqartut iluanni ilinniartunik ilinniarfigilikkaminni 
pissusissarititaasunut naleqqusarsinnaanngitsunik ilinniartoqalertarnera nukissaqarfigineq 
ajorpaat (suleqatigiit 1, 03/09/2008; oqallinneq 03/09/2008 aamma 04/09/2008). Naaja 
Hjelholt Nathanielsen-ip aamma ujartorpaa ilinniartoqatigiit ilaasa ilinniartitaanerup iluani 
peqataaginnarsinnaanissaannut naammagittarsinnaassuseqarneq (NHN, 03/09/2008). 
Aappassaanik, suut tamarmik atuarfimmit sullississutitut ilinniartunut 
naleqqussarneqartariaqannginnerannik isuma ilaasa saqqummiuppaat. Ilinniarnerup 
ilagisariaqarpaa, ilinniarfinni akisussaaffeqarnermik maleruaanissaq (suleqatigiit 1, 
03/09/2008; oqallinneq 04/09/2008). Suleqatigiit ilaannittaaq tikkuarneqarpoq, atuarfimmi 
neriuutigisarpassuaqartoqartartoq, atuarfiulli avataani neriuutigisaqartoqassanani. 
Taamaattumik neriuutigisaqarnermik sungiussisimaneq ajorput, pissutsillu assigiinngeqisut 
iliuuseqarfigiuminaatsittarlugit (suleqatigiit 1, 03/09/2008).  
 
Tamanna Jørgen Rafn-imit ilassuteqarfigineqarpoq, oqallissaarummini oqarmat, 
ilinniarfigilikkami ilinniagassatigut piginnaasaqalernissaq naammanngitsoq. 
Ilinniartuunermimi ilinniarfimmi ilinniartooqataasutut akuerinissaq pisariaqartuuvoq, 
taamaammallu inuiaqatigiinni siuarsagaasuni inooqataaneq paasisariaqartoq – taamalu 
aamma ilinniartuunerup nalaani atorfeqalerumaarfigisamilu. Piginnaasat tamakku aamma 

ilinniarneqassapput aamma ilinniarfinni. Taamaattumik pisariaqarpoq ilinniarneqartussat 
inuiaqatigiinnullu tunngasuni ilinniagassat ilinniartitaanermut ilanngunneqarnissaat, 
tamakkulu ilinniagaqartut pigiliussassaattut pigiliutsinniassallugit. Taamaattumik 
inuiaqatigiinni siuarsagaasuni qanoq innuttaaqataanissaq qanorlu ilinniartuunissaq 
ilinniassallugit taamatulli pingaaruteqartigipput (JR, 04/09/2008).  
Merete Watt Boolsen-ip oqaasiisigut pineqarpoq, ilinniartup pisinnaatitaaffiit pisusaaffiillu 
ilinniartuunermut atasut ilinniartariaqarai (MWB, 03/09/2008). Ilinniartup ilinniartutut 
sumiiffimmini inooriaaseq akuleruffigalugu inooqataaffigisariaqarpaa. Pisinnaatitaaffinnik 
pisussaaffinnillu naammattumik ilisimaarinninngittarneq ilinniarnermik 
taamaatitsiinnartarnermut pissutaanerusarpoq – unaanani ilinniagassanut ilisimasakissuseq. 
Taamaatitsiinnaratik ilinniarnerminnik naammassinnittut, suliffeqarfinni inooqataanissamut 
aamma ajornartorsiulersinnaasarput, tassa pisinnaatitaaffitik pisussaaffitillu ilisimaarineq 
ajoramikkit (MWB, 03/09/2008).  
 
Ilinniartitsisut aamma ilinniartitsisutut sulisariaqarput. Amerlaqisuni ilinniartitsisoq 
siunnersortitut atuutilersarpoq, inunnik ikiuisartutut sulilersarluni, aningaaserivinni 
siunnersortaalersarluni tarnillu pissusiinik ilisimasalittut suliaqalersarluni. Tamanna 
pissusissamisuunngilaq, tamatumanimi ilinniartitsinermut atugassaagaluaq 
akigineqartarmat, taamatullu akisussaaffinnik ularussisoqaleraangat ilinniartup 
nalornissutigilersarpaa ilinniartitsisuni suliassaq sorleq pillugu saaffigissanerlugu. 
Ilinniartitsisoq ilinniagassanuinnaq ilinniartitsisuusariaqarpoq, ilinniartumut ilinniagassat 
pillugit piumasaqaateqarsinnaajumalluni (MWB, 03/09/2008).  
 
Sammisap iluani suliniutissatut isumassarsiat:  

·  Siunnersortitut ilinniartitsisutullu suliassat inunnut marlunnut immikkoortillugit 
tigummineqarsinnaanngippata, piffissani ininilu immikkoortuni 
ingerlanneqartarnissaat Merete Watt Boolsen-ip inassutigaa.  

·  Siunnersuineq ilinniarnermik paasisitsissutaannaanngitsumik imaqartariaqarpoq. 
Ilinniartoq siunnersorneqartariaqarpoq pisinnaatitaaffimminik pisussaaffimminillu, 
piumasaqaatinik neriuutigineqartunillu ilinniartuunermut attuumassuteqartunik.  

·  Ilinniartut atuarfiup suliassaasa ilaannik tigusiartuaartinneqartariaqarput, 
nammineerlutik imminnut akisussaaffiginerminnik ilinniagaqarsinnaaqqullugit, 
soorlu ilinniagaqarnersiuteqarnernik kollegianilu inissarsiortarnernik.  

 
Oqaatsit  
Merete Watt Boolsen-ip misissuinerminut atatillugu erseqqissarpaa, oqaatsitigut 
ajornartorsiutit ilaasa taamaatitsiinnartarnerannut tamakkiisumilluunniit ilinniartitsinermik 
pissarsiaqartannginerannut pissutaasartut. Siunnersuutigaa kalaallit oqaasii ilinniartitsinermi 
atorneqalissasut (MWB, 03/09/2008).  
 
Kalaallit oqaasii ilinniartitsinermi atorneqalissappata pisariaqassaaq arlariinnik oqaasilinnik 
amerlanerusunik ilinniartitsisoqalernissaa, kalaallisullu allassimasunik 
ilinniartitsissusiornissaq. Taakku tamarmik politikkerit, ilinniartut atuarfiillu 
isumaanniittuarsimapput. Taamaakkaluartoq tamatuma angujartuaarnera kissaatigisatut 
sukkatigisumik angujartorneqanngilaq. Arlariinnik oqaasilinnik sulisussaqarniarneq 
ilinniartitsissutinillu ilisimasalinnik nutserisussaqarniarneq immikkoortoqarfinni tamani 
amigaatigineqaqaaq, tamatumalu nassatarisaanik atortussanut nutserisussaaleqisoqarpoq 
ilinniartitsisussatullu iliniartussaaleqisoqarluni.  

Suleqatigiit (suleqatigiit 1, 03/09/2008) kiisalu Merete Watt Boolsen-ip misissuinerata 
taannalu tunngavigalugu oqallisissiaata (Ilinniartitaanermut pilersaarusiaq – Nalunaarusiaq 
1, april 2008), tamarmik takutippaat ilinniartitaanermi ingerlaqqissagaanni 
atorfigiumaakkanillu toqqagassaqarnissami, oqaatsinik ilisimasaqarluarnissaq 
pisariaqarluinnartuusoq. Taamaattumik ilinniartoq ingerlaqqissaguni tuluttut, qallunaatut 
oqaatsinilluunniit aamma allanik piginnaasaqartariaqarpoq. Taakku saniatigut 
ilinniartitsineq kalaallisuinnaq ingerlanneqassappat, ilinniartut kalaallisut 
oqaaseqartuunngitsut mattunneqassapput.  
 
Ataatsimut isigalugu isumaliutigilluagassat amerlaqaat ajornaatsumillu 
inerniliissutissaqanngilaq. Tamannarpiaavorlu pissutaasoq ilinniartitaanermut pilersaarutip 
suliarineqarneranut, inuiaqatigiinni ilinniartitaaneq qaffasinnerusoq anguniarlugu 
siunissamut pilersaarusiaasoq, avataanit sulisussanik tikerartitsineq 
annikillisarsinnaajumallugu. Taamaakkaluartoq suliniutissat aalajangersimasut 
ataatsimeersuarnermi saqqummiunneqartut siunnersuutigineqarsinnaapput. 
 
Sammisap iluani ingerlanneqareersut:  

·  Ilinniartitaanermut pilersaarut pingaarnersaasigut isigalugu: Inuiaqatigiinni 
ilinniarsimassutsip qaffassarneqarnera, avataaniillu sulisussanik tikisitsisarnerup 
annikillisarnera.  

·  Najugaq qimannagu ilinniartitsisunngorniartarneq. 
·  Meeqqat atuarfianni minnerni ilinniartitsisunik perorsaasutut ilinniarsimasunik 

ilinniartitsisutut ilinniartitseqqittarneq.  
 
Sammisap iluani suliniutissatut isumassarsiat:  

·  Arlariinnik oqaasilinnik ilinniartitsisutut ilinniarumasinnaasunik 
pissarsiornerunissaq.  

·  Ilinniagaqarnernut aalajangersimasunut ilinniartitsisussanik arlariinnik oqaasilinnik 
pingaarnerutitsisarnissaq. 

·  Ilinniagaqarnerni pisariaqartitsiffiunerusuni qallunaatut ilinniartitsissutinik 
nutserisitsinissaq, tassa ilinniaqqinnermik pisariaqartitsiviunngitsuni qallunaatullu 
piginnaanissamik pisariaqartitsiviunngitsuni, soorlu utoqqaanerumaanut 
ilinniarsimanatik pikkorissartunut ilinniartitsissutissanik.  

 
Ilinniartitsisussaqassuseq  
Ilinniartitsisussaaleqineq ilinniartoqarfinnut tamanut assiaqutarsuartut inissippoq 
(suleqatigiit 1, 03/09/2008; MWB, 03/09/2008; oqallitsinneqartut, 04/09/2008). 
Ajornartorsiut ilinniartitaanermut pilersaarutip atuutsilernissaanut killileereerpoq, ukiunilu 
tulliuttuni annertuumik aporfiulersinnaalluni.  
 
Merete Watt Boolsen-imiit oqallitsinneqartuniillu oqaatigineqarpoq, pitsaasunik 
ilinniartitsisussaqarnissaq maannakkut pisussatut sakkortuumik 
iliuuseqarfigineqartariaqartoq. Ilinniagaqarnermik siuarsaanerup annertusiartortinneqarnera 
ilutigalugu ilinniartitsisussaaleqineq annertusiartuinnassaaq. Merete Watt Boolsen 
naliliivoq, ilinniartitaanermut pilersaarutip ineriartortinneqarnissaa sangujoraartutut 
ingerlajumaartoq, tamatumalu kinguneriumaaraa aallarnisarnerup kingorna 

ilungersunartumik ingerlasoqalernera (MWB, 03/09/2008). Naatsorsuutigisariaqassaaq 
ilinniarsimasunik ilinniartitsisussaaleqineq ukiuni tulliuttuni annertusinerujumaartoq.  
Qarasaasiaq atorlugu ilinniartitsisarneq ullumikkornit annertuneroqisumik 
atorneqarsinnaavoq. Tamanna iluatsissappat Internetimik atuinermi akit annikinneroqisut 
pisariaqartinneqassapput, kiisalu sumiiffinni ilisimasaqarneq teknikkikkullu atortut 
pigineqartariaqassapput.  
 
Sammisap iluani ingerlanneqareersut:  

·  Najugaq qimannagu ilinniartitsisunngorniartarneq. 
·  Meeqqat atuarfianni minnerni ilinniartitsisunik perorsaasutut ilinniarsimasunik 

ilinniartitsisutut ilinniartitseqqittarneq.  
·  Ilinniartitsisunik qallunaanik atorfinerlaanik pikkorissartitsineq. 
·  Qarasaasiaq atorlugu ilinniartitsisarnermut suleqatigiissitaliaqarpoq.  

 
Sammisap iluani suliniutissatut isumassarsiat:  

·  Ilinniartitsisutut ilinniartussanik pissarsiornerup annertusineqarnissaa.  
·  Piginnaanngorsaqqinnissanik aaqqissuussinerit, allatullu iliuuseqarluni 

qinnuteqaateqartunik piukkunnaateqartunik ilinniartitsisunngorniarnermut 
aqqutissiuussisinnaaneq. 

 
Inissat  
Ilinniartitsisussaqarniarnertulli kollegiani inissaqarniarnissaq atuarfinnilu 
atuartitsivissaqarniarnissaq ukiuni tulliuttuni annertusiartussaaq. Iliniarfinni ilinniartut 
amerliartornissaat periarfissinneqassappat, tamatumunnga peqatigitillugu kollegiani inissat 
amerlisarneqartariaqassapput atuarfiillu allilerneqartariaqassallutik. 
 
Illoqarfinni sungiusaataasumik sulinermik misiliiffissalinni ilinniartunut 
kollegialiortiternikkuttaaq misiliiffiusinnaasut amerlisarneqassapput (Sungiusaataasumik 
sulinermik misiliiffiusinnaasunik misissuineq, marts 2008). 
 
Ilinniartitaanermut pilersaarusiornermi aqutsisut 2009-mi aningaasanut inatsisissamut 
pingaarnerutillugit sanaartugassat salliutippaat. Ukiuni tulliuttuni pisariaqartitsineq 
naammassisinnaajumallugu ilinniartitaanermut aningaasaliissutitut sillimmatit 2009-mit 
2010-mut siuartinneqarnissaat siunnersuutigineqarpoq, taamaasilluni sanaartornissap 
imermik nukissiorfiliornissatigut 2011-imiillu aluminiuliorfiliornissamit 
kinguarsarneqarnissaa pinngitsoorniarumallugu. 
 
Sammisap iluani ingerlanneqareersut:  

·  2009-mut aningaasanut inatsisissamut kollegialiornissat atuarfinnillu allilerinissat 
salliutillugit siunnersuutigineqarneri.  

 
Sammisap iluani suliniutissatut isumassarsiat:  

·  Kollegiani inissarsiortunut nalunaarsuinerup pitsaanerulersinnissaa. Semesterit 
aallartinnissaannut ataqatigiissaarilluarnerunissaq.  

·  Ilinniartunut meeralinnut atorneqartussanik kollegialiornissaq.  

Sungiusaataasumik sulinermik misiliiffissat 
Inuussutissarsiutinut ilinniarfinni iliniartitsinerup annertusarneqarnissaanut 
sungiusaataasumik sulinermik misiliiffissanik amigaateqarnerup aporfiunerpaanera 
eqqaaneqartuarpoq (suleqatigiit 1+2, 03-04/09/2008). Taamaakkaluartoq 
isumaqatigiissutigineqanngilaq tamanna inatsisiliornikkut allatulluunniit iliuuseqarnikkut 
aaqqiivigineqassanersoq. Arlaqartulli oqaatigaat, inersimasunik ilinniartoqarnerup 
atorluarneqarsinnaanera aqqutissaalluarsinnaasoq. Tamanna ilinniartunut suliffeqarfinnillu 
angusarissaarfigineqarluarsimavoq, amerlaqisulli periarfissaq tamanna suli 
ilisimasaqarfiginngilaat. Ilanngullugu siunnersuutigineqarpoq inersimasunik 
ilinniartuuteqartarnerup killinga 30-nik ukiulinniit 26-nik ukiulinnut appartinneqassasoq. 
Tamatumunnga pissutigineqarpoq, tamatuma nalaani ilarpassui ilaqutaqalereersimasarmata 
ukiorpassuarnilu suliffeqarfinneereersimasarlutik (suleqatigiit 2, 04/09/2008).  
 
Alloriarfinni ajornartorsiorfiusartut ilaattut Merete Watt Boolsen-ip oqallissaarummini 
oqaatigisaasa ilagaat, atuarfimmiit sungiusaataasumik sulinermik misiliinissanut il.il. 
alloriartarnerit (MWB, 03/09/2008). Ilinniartunuttaaq pissutsit arlalippassuusinnaapput 
piffimmi nutaami aporfiusarsinnaasut. Taamaattumik sungiusaataasumik sulinermik 
misiliiffissanik pissarsinissaannaq naammanngilaq. Pisariaqartuuvoq ilinniartup 
sungiusaataasumik sulinermik misiliinerani oqilisaanniassallugu, aammattaaq 
sungiusaataasumik sulinermik misiliiffiup atuarfiullu akornanni alloriarfiusumi. Atuarfiit 
ilaat atuarnerup nalaani ilitsersuisoqartitsinermik allatullu tapersersorteqartitsinermik 
misilittagaqarlualersimapput. Siunnersuutigineqarpoq sungiusaataasumik sulinermik 
misiliinermi aamma sullisseriaaseq tamanna atorneqalissasoq.  
 
Sammisap iluani ingerlanneqareersut:  

·  Ilinniarfinni sungiusaataasumik sulinermik misiliiffissat. 
·  Illoqarfinni sungiusaataasumik sulinermik misiliiffissaqarfiusuni lærlinginut 

kollegialiortiterneq. 
·  Suliariumannittussarsiuussinermut atatillugu inatsisitigut illersugaasumik 

ilinniartunik atorfeqartitsisussaatitaaneq. 
·  Suliffeqarfinnut paasissutissanik suliaqarneq. 
·  Lærlinginut sammititamik paasisitsiniuteqarneq 
·  COMBAR, qarasaasiaq atorlugu ilinniartitsinermik pilersaarut, ilaatigut ilinniartup 

sungiusaataasumik suliffimmik misiliinerani attaveqaatissatut atorneqartartoq.  
 
Sammisap iluani suliniutissatut isumassarsiat:  

·  Inatsisit sukateriffigineqarnerisigut suliffeqarfiit lærlinginik tigusisarnissaannik 
pisussaaffiliinissaq. 

·  Sungiusaataasumik sulinermik misiliinerup nalaani atuarfimmut 
attaveqarnerunissaq. 

·  Piareersarfiup akulerusimatinnerunissaa. 
·  Ilinniartoq sungiusaataasumik sulinermik misiliinermi nalaani pisinnaatitaaffiinik 

pisussaaffiinillu ilisimatinnerullugu. 
·  Inersimasunik ilinniartuuteqartarnerup atorluarniarneqarnerunissaa. 

Piginnaasanik inerisaaneq/ilinniaqqinneq  
Piginnaasanik inerisaaneq ilinniartitaanermut pilersaarummi pingaarutilittut inissisimavoq. 
Ilinniartitaanermut pilersaarutip immikkoortuani siullermi siunnerfittut anguniarneqartuni 
marluusuni siullertut inissisimasut tassaapput ilinniarsimanngitsut 
inuussutissarsiornermullu suli appakaassimanngitsut, taakkulu ilinniartinneqarnissaannut 
pilersaarusiornermut Pikkorissaanerit piginnaaneqarnerulersitsisut-mut (PKU) aningaasat 
ikigisassaanngitsut illikartinneqarsimapput. 
 
Ataatsimeersuarnerulli ingerlanerani paasinarsivoq sullinneqartussanut taakkununnga 
suliniutigineqartussat ilisimaarineqarpallaanngitsut (suleqatigiit 1, 03/09/2008; oqallinneq, 
03/09/2008). Amerlaqisut paasisimanngilaat pikkorissartitsinissat PKU aamma AMA 
(suliffissaqartitsiniarnermut akiliuteqartarneq) kikkunnut sammitinneqarnersut 
aningaasaliissutillu qanoq annertuginersut. Pikkorissartitsinerit kikkunnut 
tunngatinneqarnerinut, aningaasaliissutinik qinnuteqarnissamut aammalu qitiusumik 
ilinniarfiit pikkorissartitsinissamik neqeroorutaannik ISIIA ilisimatitsissuteqartartussaavoq. 
 
Suleqatigiinnit piginnaasanik inerisaanermut ilinniaqqinnermullu periarfissiissutaasut ilaat 
isornartoqartinneqarput, taakkulu maanna saqqummiunneqassapput. Danmarkimi AMU-
mik pikkorissartitsinernut akeqanngitsumik peqataatitaqartitsisinnaanerup, 
ilinniartitaanermut ministeriap ileqquusunik allannguineratigut atorneqarsinnaajunnaarnera 
uggorineqarpoq. Suleqatigiittaaq ilaannit suliffissaaleqisut piginnaasatigut 
inerisarsinnanerannut periarfissaasa ajorpallaarnerat ernumanartutut oqaatigineqarpoq, 
amerlaqisut piginnaasanik inerisaanermut sulileqqinniarsinnaanissamullu taamaasillutik 
mattunneqarmata. Aammattaaq eqqaaneqarpoq, suliffeqarfiit mikinerusut 
sulisutuannguamik ilinniaqqinnissamut peqataatinnissaat akissaqartinnagulu 
ajornartorsiutigisaraat (suleqatigiit 1, 03/09/2008).  
 
Sammisap iluani ingerlanneqareersut:  

·  Piginnaasanik inerisaanermut pilersaarusiaq (PKU): Suliffinnut ineriartorfiusunut 
ataavartumillu suliffissaqarfinngorsinnaasunut sulisussanut 
ilinniagaqarsimanngitsunut pikkorissartitsinerit. 

 
Sammisap iluani suliniutissatut isumassarsiat:  

·  Pikkorissarnissat kikkunnut tunngatinneqarnerisa, aningaasaliissutillu qanoq 
qinnuteqaatigineqartarnissaasa ersarinnerusumik paasissutissiissutigineqartarnissaat.  

 
Ilinniagaqarneq suliffeqarfiillu pisariaqartitsiner at  
Piginnaasanik inerisaaneq ilinniaqqinnerlu ullup aappaani oqallinnermi 
qulequtarineqartumut attuumassuteqarluinnarput, tassani sammineqarmata siunissami 
suliffeqarfiujumaartunut sulisussaqarnissaq. Suleqatigiit oqallinneranni erserpoq, 
qaffassaaneq, piginnaasanik inerisaaneq allanillu ilinniaqqinneq siunissami 
suliffeqarfiujumaartunut naleqqussaanermut aqqutissaasoq. Inuit piffissami 
aalajangerismasuunngitsumi suliffeqartartut nikerartumillu aningaasarsiaqartut, 
aalajangersimasumik suliffeqalernissamut kajumissaarlugillu ilinniateqqinneqassapput, 
aalajangersimasumik isertitaqalernissamik kajumissaaserlugit (suleqatigiit 2, 04/09/2008).  

Suliffeqarfiulerumaartunit aqunneqaliinnarani taakkuninngali aamma atorluaanissaq 
pisariaqartuuvoq. Suliffiit aalajangersimalluinnartut, soorlu qaarusunni suliffissat, sulisunik 
pituttuiffiulersoorsinnaapput, taamaattumik pisariaqarpoq ilinniartitsinerit sammisassanut 
assigiinngitsunut sammiveqartinnissaat, suliffinni piginnaasaqassuseq annertusarumallugu. 
Naatsorsuutigisariaqarpoq suliffissat nutaat inuussutissarsiutini nutaani 
pilersinneqarumaartut – toqqaannartumik suliffeqarfiit iluiniinngikkaluarlutik – soorlu 
suliffissat nalunngeriikkagut, soorlu meeqqanik paaqqinniffinni ilinniartitsinermilu, 
assassornermik suliffinni assigiinngitsuni, eqqiaanermi, taquassalerinermi sanaartornermilu 
(suleqatigiit 2, 04/09/2008). 
 
Tamakku sillimaffiginiarnerisigut imaanngilaq ilinniagaqarnerit suliffeqarfiit 
pisariaqartitaannut sammitinniarneqanngitsut. Assersuutigalugu qitiusumik ilinniarfiit 
aqutsinermut najoqqutassaannik nutaamik suliaqarnermi, inunnik suliffeqarfiulerumaartuni 
sulisussatut pisariaqartinneqarumaartunik ilisimaarinnittut qanimut suleqatigalugit 
ilinniartitaanerit ineriartortinniarneqarput. Taamaasilluni qulakkeerneqassapput ilinniarnerit 
siamasissumik tunngavissalersugaasut, ilinniagassanut naleqqussagaasut kiisalu 
atorneqarsinnaallutillu suliffeqarfinnut naapertuuttuusut.  
 
Sulisunik pisariaqartitsilluinnarfiusuni aaqqiissutaasinnaasut aalajangersimasut 
ataatsimeersuarnermi oqallisigineqarput. Assersuutigalugu ilinniartitaanermik ilusiliineq 
eqaannerullunilu ataqatigiinnerusoq kissaatigineqarpoq, ilinniarnerup ingerlanerani 
”niuffigiuminarnerullunilu ikkivigiuminarnerusoq”. Kinaluunniit ilinniaqqinnissamut 
periarfissaarulluni unittoortariaqanngilaq, periarfissaasariaqarporlu 
ilinniarfigisarinngikkaluami qaffasinnerusumik ilinniaqqinnissaq. Ilinniarfinnut 
soqutigineqarnerusunut allatut iliornikkut isernissamut aqqutissiuussinissaq 
misissoqqullugu siunnersuutigineqarpoq (suleqatigiit 2, 04/09/2008).  
 
Ataatsimeersuarnerup nalaani oqallinnerni arlaleriarluni saqqummiunneqarpoq, 
pisariaqartitsineq najoqqutaralugu ilinniartitsineq suliffissaqartisiniarnermi 
aaqqiiniutaannaanngitsoq. Sammisap oqallisiginissaanut isummat assigiinngitsut 
saqqummiussuunneqartariaqarput. Sulisussanimmi pisariaqartitsineq assigiinngitsunik 
tunngaveqarsinnaavoq. Ataaserli ersarippoq, tassalu suliffeqarfiit pisariaqartitsinerat. 
Pingaaruteqartoq alla tassaavoq inuiaqatigiit pisariaqartitaat. Kiisalu allat tassaapput, 
atuisussat, tassalu ilinniagaqartut, kissaatigisarisinnaasaat pisariaqartitarisinnaasaallu 
(suleqatigiit 2, 04/09/2008).  
 
Eqqartorneqartoq tamanna Jørgen Rafn-ip aamma eqqartorpaa, inuuneq naallugu 
ilinniartuarnissaq pisariaqartoq pissutsit assigiinngitsut pingasut tunngavigalugit, 
aningaasanik tunngavilimmik (ineriartornermi pisariaqartinneqartoq), 
atugarissaartuussutsimik tunngavilimmik (inuiaqatigiinni siuarsimasuni 
akisussaaqataanermut pisariaqartoq), tunniusimanermik tunngavilimmik (annerusumik 
ilikkagaqarumasumut pisariaqartoq). Taama oqarnermigut Jørgen Rafn-ip ersersinniarpaa, 
ilinniagaqarniarneq inuup misigissusaanut assortuuffittut inissiffiusartoq. Jørgen Rafn-ip 
oqarneratut, ilinniartitsinermi ilinniartitsissutit assortuuttutut ilisarneri sianiginiagassaapput. 
Ilinniartup ilisimariigai aallaaviginiagassaapput, ilinniartitsinerulli ingerlanerani ilinniartup 
ilisimasai sanarfineqartussaasarlutik (JR, 04/09/2008).  

Ataatsimeersuarnerup ingerlanerani erserpoq, siunissami suliffeqarfiujumaartuni 
sulisussanik pisariaqartitsinerup annertussusissaa ilisimasaqarfiginerusariaqartoq, 
ilanngunneqassallutillu sulerisut sunillu piginnaasallit pisariaqartinneqassanersut. Ilisimasat 
tamakku annertunerusumik ungasinnerusorlu isigalugu inissinneqartariaqarput, tamakkumi 
ilinniagaqarnerup siuarsarnissaanut pilersaarusiornissaq tunngavissiortussaammassuk. 
Tamanna immikkoortumi tullermi sammineqarnerussaaq.  
 
Sammisap iluani ingerlanneqareersut:  

·  Piginnaasanik inerisaanermut pilersaarusiaq (PKU): Suliffinnut ineriartorfiusunut 
ataavartumillu suliffissaqarfinngorsinnaasunut sulisussanut 
ilinniagaqarsimanngitsunut pikkorissartitsinerit.  

·  Qarasaasiami atortut nutaat atorlugit Piareersarfinni suliffissaaleqisunik sulinermillu 
ilinniarsimanngitsunik nalunaarsuisarnerit pitsanngorsarneqarneri.  

·  Qitiusumik ilinniarfinni aqutseriaaseq nutaaq.  
 

Sammisap iluani suliniutissatut isumassarsiat:  
·  Sulisinnaasut piginnaasaannik katersuivik 
·  Piginnaanngorsaqqinnissamut aaqqissuussinerit ilinniakkallu ilaannut 

qinnuteqaateqartunut piukkunnaatilinnut allatut iliuuseqarluni isersinnaalersitsineq. 
·  Suliamik ilinniarsimanatik sulinermik sungiussereersimasut ilinniagaqalernissaannik 

ajornannginerusumik periarfissiinissaq. 
·  Piffimmiit piffimmut nuuttarnissamik kajumissaarineq.  

 
Ungasinnerusumut pilersaarutit pingaarnersiuinerillu  
Ataatsimeersuarnermi ersarissumik oqariartuutigineqarpoq, ilinniartitaanermi 
suliffissaqartitsinermilu ungasinnerusoq isigalugu ersarinnerusumik pilersaarusiornissaq. 
Ilinniartitaanermut pilersaarusiaq ungasinnerusoq isigalugu pilersaarutaasunik 
imaqartiterpoq, tamakkuli qularnaatsumik nassuiarneqarsimasariaqarput, taakkuummatami 
ilinniartoqarfiit atorfilittallu ilinniartitaanerup siuarsarnissaanik pilersaarusiornissaminni 
toqqammavigisassaat. Suliffissaqartitsineq ungasinnerusumut siunnerfimmut 
sammiveqartumik paasiuminartumik pilersaarusiorfigineqartariaqarpoq.  
 
Pilersaarusiornerup naatsorsueqqissaarneq ilisimaarinnittullu naliliinerat najoqqutaralugit 
suliarineqarnissaa pisariaqarpoq, tamatuma pineqartumut siunerfiit ersarissut 
tunngavissaqartilissammagit.  
 
Avataanit sulisussanik tikisitsisarneq eqqarsaatigalugu, suliffissat tamakku nunaqavissunik 
inuttalersornerisigut tikisitsinerup annikillisarneqarnissaa inuiaqatigiinni annertuumik 
isumaqatigineqarpoq. Tamanna pissusissamisuungaarmat suliniuteqarfiginissaaluunniit 
misissorneqanngitsoorsimagaluarpoq, ataatsimeersuarnermili tamatuma ersarissumik 
ilusilerneqarnissaata pisariaqassusia takuneqarsinnaalerpoq. Arlalinnit erseqqissarneqarpoq, 
suliffissat nunaqavissuinnarnik maanna siunissamilu matussuserneqarsinnaanngitsut 
(oqallitsinneqartut, 04/09/2008; suleqatigiit 2, 04/09/2008). Politikkerit tulleriiaarinissaat 
pisariaqassaaq, aalajangiunneqartariaqassaaq suliassaqarfiit aalajangersimasut 
ineriartortinneqassanersut, nassuerutigalugulu sanaartugassani immikkoortut ilaat 
unitsiinnarallarneqartarnissaat, imaluunniit nunaqavissut sanaartugassanik 
aalajangersimasunik suliasseriarlugit suliassat uninngatitassaagaluit avataanit tikisitsinikkut 
suliaritittassanerlugit.  

Tulleriiaarisarneq nunaqavissullu sulisinnaasut sulisorineqarnerat eqqarsaatigalugu 
pisariaqassaaq allamut nuunnissamut naleqqussarsimassusiat misissussallugu. Sulisinnaasut 
annertunersaat nunaqavissuussappata, sulisinnaasut nuuttariaqartarnissaat pisariaqassaaq. 
Tamatuma sumi najugaqarnissamik apeqqut ammaaffigitippaa. Oqallitsinneqartut ilaatigut 
oqallinneranni erserpoq tamatuma inuiaqatigiinni oqallisigineqarnissaata pisariaqarnera. 
Naalakkersuisoqarfimmi pisortaq Bent Sørensen isumaqarpoq inuiaqatigiinni siuarsimasuni 
inooriaaserput atugartuunngorsimassuserpullu attatiinnarumagutsigu illoqarfinnut 
ineriartorfiusunut katersuunnerunissarput pisariaqartoq. KANUKOKA-p pisortaa Martha 
Labansen aamma oqarpoq avissaartuulluni inuuniarneq inuussutissarsiornermi 
ilinniagartuunngorsarnermilu ajoqutaasoq. Assersuutigalugumi ilinniartitsisut 
naammakkaluarput, atuartoqassutsimut agguaqatigiissitsineq naatsorsuinerni 
tunngavigigaanni. Innuttaasut illoqarfinni nunaqarfinnilu ikinnerusuni najugaqartuuppata 
ilinniartitsisuni pisariaqartitsineq annikinnivarannguussagaluarpoq. Suleqatigiit ilaannit 
tamakkununnga ilaasutut tikkuarneqarput, nunaqarfinni inuuniarnermi atukkatigut 
ajornartorsiuteqarnerit inuussutissarsiutinilu siuarsaataasinnaasut amigaataanerat 
(suleqatigiit 2, 04/09/2008), kiisalu Naaja Hjelholt Nathanielsen-ip uparuarpaa 
najugaqarfinni ineriartortitseqataaffiunngitsuni maligassiuisoqanngippallaarnera (NHN, 
03/09/2008).  
 
Qularutigineqanngilaq paasilluarneqarlunilu sumiuussutsimik eqqartuinissap 
misigissutsinik attuisussarujussuunera ajornakusoortussaaneralu. 
Isumaqataaffigineqarporlu, oqallisissaq tamanna innuttaasut sumiinnissaannik qulaaniit 
naalakkiuteqarnermik inernilerneqanngisaannassasoq. Imaanngilarli oqallisissaq tamanna 
aallartinneqanngisaannassasoq. 
 
Ataatsimeersuarnermi ersarissumik malunniuppoq, siunissami inuiaqatigiit qanoq 
inissisimanissaat kissaatiginerlutigu isummertariaqalersugut. Ilinniartitaanermik 
suliffissaqarnermillu siunissaq ungasinnerusoq isigalugu pilersaarusiussagutta, 
siunnerfigineqartoq ilisimasariaqarparput.  

Tunngaviusumik inerniliussat  
  
Ilinniartitaanermut pilersaarutip 2006-imi suliarineqalerneraniit ilinniartitaanerup iluani 
siuariartoqarsimaqaaq. Ilinniartitaaneq inuiaqatigiit iluanni oqallisaanerulersimavoq, 
ilinniartitaanermullu pilersaarutip ukiut marluk siulliit ingerlareerneratigut 
iluarisimaarnassusia naatsorsueqqissaarnerit attuumassuteqartullu allat ersersippaat. 
 
Takuneqarsinnaalersimavoq ilinniartunik ilinnialinnginnerini ilinniarnerullu nalaani 
siunnersuisarneq pitsanngoriaateqarsimasoq, Piareersarfiullu pilersinneqarnerata 
kingunerisaanik inuusuttut ilinniartoqarfinnut toqqaannartumik ingerlaqqinngitsut 
sullinneqarnerat pitsanngoriaateqarluarsimavoq. 
 
Ilinniartitaanerup iluani aaqqissuussaanermik ersarissumik malinnaanissamut 
ilusiliisoqarsimavoq, tamannalu aamma suliffeqarnerup iluani atorneqaleriartorpoq. 
Aaqqissuussaanermik malinnaaviginninneq tamatumalu ineriartortittuarnissaa 
pisariaqarpoq, pineqartuni nakkutilliinerup ineriartornera ilinniartitaanermullu 
pilersaarusiap atulersikkiartuaarnera malinnaavigisinnaajumallugit. Tamanna 
misissuilluarnermik malitseqartittariaqarpoq, ilisimalikkallu 
pissarsiariuminarnerulersinneqartariaqarput ataatsimut aallaaveqarluni siuarsaanissamik 
anguniagaqarnissaq oqinnerussammat. 
 
Ilinniartitaanermut pilersaarutip ineriartortinnissaata allanngorartumik ingerlanissaa 
naatsorsuutigineqarpoq, tamatumalu nassatarisaanik init atuartitsivissat, kollegiat, 
ilinniartitsisut allallu naatsorsuutigineqartumit siusinnerusukkut 
pisariaqartinneqalersussaapput. 
 
Amerlanerusut naammassisaqalertortinniaannarlugit tamaviaartitsineq pitsaassutsimik 
piumasaqaatinillu appartitsinermik kinguneqartitsisariaqanngilaq. 
 
Ilinniartitaanermik ingerlatsinerup pikkorissartorpassuit, atuartorpassuit ilinniartorpassuillu 
kalaallisuinnaq kalaallisuinnaanerusorluunniit oqaasillit sullinnissaannut 
maannakkuugallartoq piareersimaffiginngilai.  
 
Ilinniartitaanermik ingerlatsinerup atuartut pikkorissartullu atuagarsornermut sanngiitsut 
sullinnissaat piareersimaffiginngilai. Ilinniartitsineq ilinniartup piginnaassusaa 
aallaavigalugu ingerlanneqartariaqaraluarpoq, maannakkutut ingerlatseriaatsimut 
atuuttusiaasumut ilinniartut tamaasa naleqqussartinniarsarinagit. Atuagarsornermut 
taarsiullugu ilinniartitsisinnaaneq imaluunniit ilinniagassat sulinerullu pitsaanerusumik 
akuleriisinneqarlutik ingerlanneqarsinnaanerat pisariaqartinneqarpoq. 

Atuartuunerup, ilinniartitsisuunerup siunnersortitullu sulinerup inissisimanerisa 
ersarissuunissaat immikkoortisimatinneqarluinnarnissaallu pingaaruteqarpoq. 
Amerlaqisutigut iluatsippallaanngitsumik ilinniartitsisutut siunnersortitullu pisussaaffiit 
imminnut taputartuunneqartarput, ilinniartullu ilarpassui taamaatitsiinnartarput 
ilinniarnerminni pisinnaatitaaffitik pisussaaffitillu suunersut ilisimaneq ajoramikkit. 
Ilanngunneqartariaqarpoq, ilinniartut akunnerminni isumalluarfigeqatigiittarnerat 
kajuminnerulernermut imminullu tatiginerulernermut nukittorsaataasarmat. 
 
Taamaatiinnartarnermut akiuiniarneq siunnersuinerlu suiaassutsimut 
naleqqussarneqartariaqarpoq, arnat angutillu ilinniagaqartarneri assigiinngeqimmata. 
 
Suliffissaqartitsinermut pilersaarut tamakkiinerusoq amigaataavoq. Assersuutigalugu 
qulaajaavigineqartariaqarpoq suliassat suut taakkunanngaluunniit qanoq annertutigisut 
sulisinnaasunik nunaqavissunik inuttalerneqarsinnaanersut. Sanaartugassat 
immikkoortortaat tamakkerlugit nunaqavissunit tiguneqarsinnaanngippata, immikkoortortat 
sorliit suliassallu sorliit nunaqavissunit suliarineqassanersut 
nalilersuiffigineqartariaqartassapput. 
 
Avissaartuulluni najugaqarfeqartiternerup ilinniartitaanermut pilersaarusiami 
anguniagaasut, suliffeqarfiillu ineriartorfiusut nunaqavissunik inuttalerneqarnissaannik 
neriuuteqarneq naammassiuminaassisippaat. Sumi najugaqarnerup oqallisigineqarnissaa 
pisariaqarpoq, pingaaruteqarluinnartuuvorlu suliffissaqarfiusunut ilinniartoqarfiusunullu 
nutsernissamik kajumissaarinissap pimoorunnerulernissaa.  

Suliap ingerlaqqinnera  

 
Nalunaarusiaq manna ilinniartitaanermut pilersaarusiaq pillugu aqutsisoqatigiinnut 
paasissutissiaavoq isumassarsiorfissiaallunilu. Aqutsisoqatigiit ataatsimeersuarnermi 
paasisat isumassarsiallu katersorneqartut tunngavigalugit ukiuni aggersuni suni qanorlu 
tulleriiaarinissaq kingorna isummerfigissavaat.  
 
Nalunaarusiaq aammattaaq nassiunneqassaaq Inuussutissarsiornermut 
Piginnaanngorsaanermullu Siunnersuisoqatigiinnut siunissami sammisani taakkunani 
inassuteqaateqartarnissaanni paasissutissiinermut tunngavigisartagassatut.  
 
Kiisalu ilinniartitaanermut pilersaarusiornerup ingerlaqqinnerani nalunaarusiaq 
peqataasunit, pisortaqarfinnit, politikerinit allanillu soqutiginnittunit isumassarsiorfittut 
ataatsimoortumillu aallaavittut atorneqarsinnaavoq.  
 
Ungasinnerusoq eqqarsaatigalugu anguniakkat 
Suliffeqarnermik qanoq ittumik kissaateqarnitsinnut iliuusissaqarnerup politikkerinit 
naalakkersuisoqarfinniillu tamatumunnga qanoq isummertoqarnissaa pisariaqarpoq.  
 
Ilinniartitaanermi ersarissunik anguniagaqarnerup pisariaqartippaa ilinniartitaanermut 
pilersaarutip anguniagaanik ersarissaaneq anguniakkallu ilaannik tulleriinnilersuineq. 
Tamakku ISIIA-mi suliarineqassapput ilinniartitaanermullu pilersaarusiamut 
aqutsisoqatigiinnut tusarniaassutigineqassalluni.  
 
Ukiut aggersut  
2013-ip tungaanut ingerlatsinermi siullermi, inuusuttunut ilinniartitaanerit piginnaasanillu 
inerisaaneq suli sammineqassapput, ingerlatsinermi siullermi anguniagaqarfiusut marluusut 
naapertorlugit.    
 
1) Ilinniartuutigineqalersartut amerliartortittuarnerisigut taamaatiinnartarnerillu 
ikiliartortinneqarnerisigut inuusuttut amerlanerit inuusuttunut ilinniartitaanerni 
ilinnialertarnissaat sammineqassaaq. Sammisami tassani iliuuserineqarsinnaasut 
ataatsimeersuarneq tunngavigalugu:  
 

·  Tamakkiinerusumik siunnersueriaaseqarluni siunnersuisarnerup ingerlanneqarnissaa 
annertusaavigineqassaaq ilinniartoqarfiit, Piareersarfik, sungiusaataasumik 
suliffiusartut meeqqallu atuarfiat qanimut suleqatigalugit.   

·  Illuutinik kollegianillu amerlisitsineq.  



 
 
 

 
 

 23 

·  Ilinniartitsisussaaleqinerup qaangerniarnerata eqqumaffiginerunera, ilaatigut 
piginnaanngorsaqqilluni ilinniarnertigut allatullu iliorluni qinnuteqartunik 
piukkunnartunik ilinniartunngortitsinertigut.  

·  Qarasaasiaq iluaqutigalugu ilinniarnerup ineriartortinnera siammarterneralu. 
Sammisaq taanna pillugu suleqatigiissitaqarpoq suliareqqiisussamik. Internetimik 
atuinermut aki appasinneq isumaqatigiissutiginiarneqartariaqarportaaq. 

·  Atuagarsorluni ilinniartitsisermut taartaasinnaasumik pilersitsinissaq/imaluunniit 
atuagarsornerit assassornerillu ataqatigiinnerulersinnerisigut ilinniartunik 
siamasinnerusumik piginnaassusilinnik inissaqartitsilernissaq.  

·  Ilinniartut tunuliaqutaasa misilittagaasalu assigiinngitsuunerisa 
eqqumaffiginerunissaat – siunnersuinermi atuartitsinermilu. 
Eqqarsaatigineqarnerusariaqarpoq ilinniartitaanerup ilinniartoq sunik 
misilittagaqartinnerulersinnaaneraa.  

·  Aaqqissuussaanerup malinnaavigineqarnerata pitsanngortinnera.  
·  Ilinniartut ilinniarnissaminnik ilinniagariumanngisaminnillu toqqaasarnerannut 

pissutaasartut sunniuteqaqataasartullu sukumiisumik misissorneqarnissaat.  
·  Suliassani unamminartuni assigiinngitsuni ineriartortitsinerup ilaatut perorsaanikkut 

misiliutaasumik suliniutit.  
 

2) Suliamik ilinniagaqarsimanatik nikerartumik suliffeqartut piginnaasaannik 
qaffassaaviginninneq aqqutigalugu suliffissani ineriartorfiusuni sulisinnaalernissaannik 
suliniuteqarnissaq. Tassunga tunngatillugu ataatsimeersuarnermi suliniutissaqqitsinneqartut: 
 

·  Sulisinnaasut nunaqavissut immikkoortuni sorlerni suliassanilu sorlerni 
pingaarnerutillugit sulisorissanerlutigit tunngaviusumik pilersaarusiornissaq.  

·  Aaqqissuussaanerup malinnaavigineqarnerata pitsaanerulersinneqarnissaa 
paasissutissallu pissarsiariuminarnerunissaat.  

·  Siunnerfigineqartut pillugit paasissutissiisarnerup pikkorissarfissanullu 
qinnuteqartitsisarnerup pitsaanerulernissaat.  

·  Pineqartunut ilinniartitsisussat kalaallisut oqaaseqartuunissaasa 
ilinniartitsissutissallu kalaallisut allassimasuunissaasa pingaartinneqanerunissaat.  

·  Sulisinnaassuseqarlutik suliffeqanngitsut eqqumaffigineqarnerunissaat.  
·  Pikkorissariartartut ilinniaqqiffissamik toqqartagaannut toqqarumanngisaannullu 

pissutaasartut sunniuteqaqataasullu sukumiisumik misissorneqarnissaat.  
·  Piareersarfik nukittorsaqqilugu. Suliassat ilinniartitsisut amerlassusaannut 

naleqqussarlugit, kiisalu suliassat suliffeqarfinnut ilinniartitaanermullu tunngasut 
nalilersorlugit.  

·  Suliassani unamminartuni assigiinngitsuni ineriartortitsinerup ilaatut perorsaanikkut 
misiliutaasumik suliniutit.  

Ilanngussaq I: Ilinniartitaanermut pilersaarusiamit  paasissutissamerngit 

Inuiqatigiit siuarsagaanerput pilertoqimmat pinngitsoorneqarsinnaanngilaq ilinniartitaaneq 
eqqummaariffiginiassallugu. Naalakkersuisut 2005-imi ilinniagaqarnermik siuarsaaneq 
immikkut ittoq pilersippaat, taannalu ulluinnarni ilinniartitaanermut pilersaarummik 
taaneqartarpoq. Tamanna Inatsisartut 2006-imi upernaakkut taperserpaat, taamanernillu 
pilersaarutip imaasa piviusunngortinneqarnissaat pimoorullugu ingerlanneqalerpoq.  
 
Ilinniartitaanermut pilersaarummi siunertaavoq kalaallit sulisorineqarsinnaasut 2/3-iisa 
2020-mi ilinniagaqarsimasuunissaat.  
 
Pilersaarutip immikkoortuani siullermi 2013-imut atuutsinneqartussami pingaarnertut 
siunnerfiuvoq 1) meeqqat atuarfianni soraarummeereersimasut ilinniagaqalersarnissaat, 
aammalu 2) suliamik ilinniagaqarsimanngitsut piginnaasanik ineriartortitsineq aqqutigalugu 
piginnaanngorsarneqarsimanissaat, taamaasiornikkut suliffissaaleqilersinnaanerat 
pinaveersimatinniarlugu, kiisalu inuussutissarsiutini ineriartorfiusuni, soorlu 
sanaartornermi, takornariaqarnermi aatsitassarsiornermilu sulisussanik pisariaqartitsineq 
sillimaffigiumallugu.  
 
Ilinniartitaanermut pilersaarutip immikkoortuata aappaani 2013-imiit 2020-mut 
atuutsinneqartussami immikkut anguniarneqassaaq amerlanerusut ingerlariaqqiffiusumik 
ilinniagaqarnernut sivisunerusunullu tiguneqarlutillu naammassinnittarnissaat.  
 
Ilinniartitaanermut pilersaarummi ingerlanneqartussat assigiinngeqisunik sammiveqarput, 
tamarmilli anguniagaat ataasiuvoq, tassalu sulisoqarnerup annertusarnissaa kiisalu 
ilinniarnermik pikkorissarnermillu taamaatitsiinnartarnerup annikillisarnissaa. 
Suliniutigineqartussat siuarsaanernut arfineq-marlunnut immikkoortortalersugaapput:  
 

1. Piareersarfiusumik ilinniartitaaneq aamma inuusuttunut ilinniartitaanerit  
2. Piginnaanngorsarfiusumik pikkorissarnerit, Piareersarfiit aamma 

sulisorineqarsinnaasut akornanni ilinniagaqarsimanngitsut  
3. Ingerlariaqqiffiusumik ilinniartitaanerit aamma immikkoortut aaqqissuussamik 

pilersaarusiorfiusut  
4. Sumi suliffeqarneq apeqqutaatinnagu suliniuteqarnerit  
5. Taamaatiinnartarnerit  
6. Illuutit inissiallu  
7. Aaqqissuussaanermik malinnaaviginninneq, sammivissiuineq aamma 

ineriartortitsivigisassatut piukkunnaatillit. 
 
Suliniutigineqartussat aningaasanut inatsimmi kiisalu ilinniartitaanermut pilersaarut 
aqqutigalugu Inatsisartunut nalunaarusiami takuneqarsinnaapput.  
 
Ilinniartitaanermut pilersaarut pillugu suliniutigisat aammalu ilinniartitaanikkut immikkut 
ittumik suliniutigisat siammarlugit aallartinneqassapput, pilersaarusiallu 
piviusunngortitsiviginissaat kiisalu ilinniartitaaneq pillugu sillimmatigisat atornissaat 
pissapput naalakkersuisoqarfiit suliamut attuumassuteqartut KANUKOKA-llu killingi 
akimorlugit ilinniartitaanermut pilersaarummut aamma ilinniartitaanikkut immikkut ittumik 
suliniutigisanut Aqutsisooqatigiit ingerlassaattut.  

Inuussutissarsiornermut aamma Piginnaasat Ineriartortinnissaat pillugit Siunnersuisoqatigiit 
ilinniartitaanermut pilersaarutip atuutilersitsivigiartornera pillugu ataavartumik 
tusarniarneqarlutillu ilisimatinneqartassapput.  
 
Tunuliaqutaasut pillugit annerusumik paasisaqarumasunut innersuussutigineqarput uku:  
 

·  2006-imut, 2007-imut aamma 2008-mut aningaasanut inatsisit, kiisalu 2009-mut 
inatsisissatut siunnersuut  

·  Ilinniartitaanermut pilersaarusiamik siusinnerusukkut saqqummiussaareersut, 2006-
2008  

·  Naalakkersuisut ilinniartitaanermut pilersaarutitut siunnersuutaat, decembari 2005  
·  Ilinniagaqarnikkut aamma piginnaanngorsarnikkut siuariarneq, 2004-p ukiaa 

Ilanngussaq II: Pisussat allattorsimaffiat 
 

Pingasunngornermi 3. september pisussat 
Ilinniagaqarnermik siuarsaaneq manna tikillugu: Mis ilittakkat ilisimalikkanillu 
avitseqatigiinneq 
 

8.45-9.15 
 

Tikinneq: Atortussanik, atit allassimaffiannik il.i l. tunniussineq 
 

9.15-9.30 
 

Tikilluaqqusineq pisussallu v/ saqqummiisoq Hans Peter Poulsen 
Ataatsimeersuarneq pillugu ullormilu pisussanik paasissutissiineq, kiisalu 
paasissutissat allat. 
 

9.30-9.45 Siunissaqalerit! v/ Naalakkersuisunut ilaasortaq Siverth K. Heilmann 
Siverth K. Heilmann ilinniagaqarnermik immikkut ittumik siuarsaanermut 
naalakkersuisut Inatsisartullu 2006-imi aallartitaannut 2020-llu tungaanut 
ingerlasussamut naalakkersuisuuvoq.  
 

9.45-10.15 Ilinniartitaanermut pilersaarut – anguniakkat suliassallu v/ aqutsisooqatigiit 
pisortaat Mikael Kristensen 
Ilinniagaqarnermik immikkut ittumik siuarsaaneq ulluinnarni taaguuteqartinneqarpoq 
ilinniartitaanermut pilersaarummik. Ilinniartitaanermut pilersaarut suliniutinik 
arlalissuarnik imaqarpoq nunatsinni ilinniagaqarnerup piginnaasaqarnerullu 
nalinginnaasumik kivitsivigineqarnissaanik siunertaqartunik imaqartunik.   
 

10.15-10.45 Kaffisorneq 
 

10.45-11.45 Ilinniagaqarnermik siuarsaanerup naliliiviginera – qanoq ingerlasoqarsimava 
naliliinerlu sunik tikkuagaqarpa? v/ lektor Merete Watt Boolsen 
Ilinniartitaanermut pilersaarutip sivisuumik ingerlanneqartussap ingerlanerata 
malinnaavigineqarnissaa pingaaruteqarpoq. Siuarsaanerup ingerlanneqarnerata nalaani 
nalilersuivigineqartarnera sakkussaalluartuupput nalilersuinerit atorneqarnissaannut. 
Qanorliuna nalilersuiniartugut, suunukua ’uuttorigut’, ullumikkullu sunik 
tikkuagaqassaagut? Saqqummiinerup kingorna apeqqutit oqallinnerlu.  
 

11.45-12.00 
 

Suleqatigiittussanik saqqummiussineq v/ saqqummiussisoq Hans Peter Poulsen 
 

12.00-13.00 
 

Ullup qeqqasiorneq 

13.00-14.15 
 
 

Suleqatigiit 1: Oqaatigiumasat ingerlateqqiguk!  
Misilittagarisanik paarlaateqatigiinneq ilisimalikkanillu avitseqatigiinneq. 
Sinerissamut postkort-inik nassiussuineq: Ilinniagaqarnermik siuarsaanerup ukiuanit 
siullermit misilittakkat sorliit ingerlateqqikkumavigit? Oqaatigiumasat kimut 
nassiuppiuk?  
(kaffisornermi unikkallarneq ilanngullugu) 
 

14.30-15.00 Anguniarneqartut 1: Inuusuttut meeqqat atuarfiata kingorna v/ psykolog Naaja 
Hjelholt Nathanielsen 
Inuusuttut amerlavallaarput ilinniartitaanermik qimatsisartut meeqqat atuarfiani 

naammassinermik kingorna nalaaniluunniit. Ilinniartitaanermut pilersaarut 
taamaammat inuusuttunut sammitinneqarpoq. Taakkuli kikkuuppat, 
ilinniagaqalernissaminnilu suut unammilligassaraat? 
 

15.00-15.30 Anguniarneqartut 2: Sulisinnaasuni ilinniagaqarsimanngitsut v/ forvaltningschef 
Thora Siegstad 
Ilinniartitaanermut pilersaarummi anguniarneqartut aappaat tassaapput suliffinni 
sulisorpassuit ilinniagaqarsimanngitsuusut aamma/imaluunniit ilaanneeriarlutik 
sulisartut, taamaakkamillu suliffissaaleqilersinnaasut. Piginnaanngorsaqqinnissamut 
aalaakkaanerusumillu suliffeqalernissamut suut unammilligassaraat?  
 

15.30-16.00 Ullormi siullermi eqikkaaneq v/ aqutsisooqatigiit pisortaat Mikael Kristensen 

Sisamanngornermi 4. september pisussat 
Siunissami ilinniagaqarnermik siuarsaanissaq: Ilinniagaqarnerup pitsaassusaa 
suliffeqarfiillu pisariaqartitaat 
 

9.00-9.15 Tikilluaqqusineq pisussallu v/ saqqummiisoq Hans Peter Poulsen 
Ataatsimeersuarneq pillugu ullormilu pisussanik paasissutissiineq.  
 

9.15-10.30 Suliffeqarfiit siunissami pisariaqartitsinerat I: Oqallitsinneqartunit 
saqqummiussaat  
Inuussutissarsiuteqarnerup iluani nutaanik periarfissaqalerlutalu 
unammilligassaqarpugut. Tamanna suliffeqarfiit iluanni sunik pisariaqalersitsiva, 
tamaakkulu qanoq naammassiniarneqassappat? Oqallitsinneqartut siunnersuuteqarput 
(oqallitsinneqartut kikkuuneri quppernermi kingullermi takukkit).   

10.30-11.00 Kaffisorneq 

11.00-12.00 Suliffeqarfiit siunissami pisariaqartitsinerat II: Oqallitsinneqartunut apeqqutit 
oqallisiginninnerlu  
Suut iliuuserereerpagut suliffeqarfiit pisariaqartitaannik ilinniagaqarnikkut 
naammassinnikkumalluta – iliuuserisagut naammappat? Suliassat suliarinnittussallu 
ullumikkut ilinniartitaanerup iluani imminnut naleqquppat? Ilinniagaqanerup taamatut 
pilersaarusiorneqartarnerani suut pitsaaqutaappat suullu ajoqutaappat? Tamakkuupput 
oqallisigineqarsinnaasut. Oqariannguarit! 

12.00-13.00 
 

Ullup qeqqasiorneq 

13.00-14.10 Ilinniagaqarneq pitsaassusilik ilinniagaqarnermullu sulisussanik 
piumaneqartunut sammisoq v/ lektor Jørgen Rafn 
Oqaatsit ”ilinniarnerit piumaneqarnermut samminerusut” aamma ”inuuneq tamaat 
ilinniarneq” suliffeqarfiit siunissami pisariaqartitaannik nunaqavissunik 
ilinniartitsinermi qitiulluinnartuupput. Kalaallit Nunaanni nutaaliaasumi 
eqeersimaartunik innuttalimmi sulisussanik ilinniarluarsimasunik illuatungaani 
pisariaqartitsinerup, illuatungaanilu ilinniagaqarnissami ataasiakkaap kissaataasa 
pisariaqartitaasalu akornanni suna ataqatigiissutaava? Tamannalu ilinniagaqarnerit 
ilinniartitaanerillu pitsaassusaannut qanoq isumaqarpa? 

14.10-14.30 Kaffisorneq 
14.30-15.30 Suleqatigiit 2: Siunissamut ingerlavissap illinilersornera 

Ilinniagaqarnermik siuarsaanerup ingerlateqqinneqarnerani pitsaassuseq aamma 
sulisussanik piumaneqartunut tunngasunik oqallinneq isumassarsianillu 
ineriartortitsineq. Ilinniagaqarneq pitsaassusilik suliffeqarfiit pisariaqartitaannut 
sammiveqartoq qulakkeerumallugu ukiuni tullerni ilinniagaqarnermik siuarsaanermi 
sunik iliuuseqartoqassava? Ilinniartitaanermut pitsaanerusumut kortimi isummat 
malillugu illinilersuutissanik titartaagit.  
 

15.30-16.00 Ataatsimeersuarnermik eqikkaaneq v/ aqutsisooqatigiit pisortaat Mikael 
Kristensen 

16.00-17.30 Naggaseeqatigiinneq  
Suleqatigiit suliaannik saqqummersitsineq ataatsimeersuarnermilu 
qulequtarineqartunik oqalliseqatigeerujooqqinneq.  

Oqallisissianik saqqummiussisut atortussallu 
 
Siverth K. Heilmann Inuussutissarsiornermut, Suliffeqarnermut Inuussutissarsiutinullu 
Ilinniartitaanermut Naalakkersuisuuvoq, taammalu ilinniagaqarnermik immikkut ittumik 
siuarsaanermut (ilinniartitaanermut pilersaarut).  
 
Mikael Kristensen Inuussutissarsiornermut, Suliffeqarnermut Inuussutissarsiutinullu 
Ilinniartitaanermut Aqutsisoqarfimmi pisortaavoq. Aqutsisoqarfiup ilinniartitaanermut 
pilersaarutip aningaasaqarnera ulluinnarnilu suliai ataqatigiissitarai. Tamakku saniatigut 
aqutsisoqarfik ilinniartitaanermut pilersaarutip suliaasa pingaarnerusutigut 
tulleriiaarneqarnerannut aqutsisuusunut marlunnut allattoqarfiuvoq.  
 
Merete Watt Boolsen Københavns Universitet-imi, Institut for Statskundskab-imi 
sociologiimut periaatsinullu lektor-iuvoq. Merete-p ilaatigut nalilersuinerit aammalu 
kulturikkut assigiinngissuseqarnerit ataqqineqarnerat suliarisarivai.  
 
Naaja Hjelholt Nathanielsen tarnip pissusaanik ilisimasaliuvoq Nuummilu Pædagogisk 
Psykologisk Rådgivning-imi pisortaasimanermini Ilinniartunillu Siunnersuinermik 
ataqatigiissaarisutut sulisimanermini kalaallit inuusuttut misilittagaqarfigalugit.  
 
Thora Siegstad suliffeqarnerup inuussutissarsiuteqarnerullu iluani forvaltningschef-iuvoq, 
ilaatigut Ilulissat Kommune-anni Piareersarfinnut. Thora-p Kalaallit Nunaanni 
suliffissarsiuussisarfiit kiisalu suliffissaqartitsiniarnermik iliuuseqarnerup ineriartornera 
2001-imiilli malinnaavigaa.  
 
Jørgen Rafn Roskilde Universitetscenter-imi Institut for Psykologi og 
Uddannelsesforskning-imut lektor-iuvoq. Joorup ilinniartitsisunik piukkunnarsaaneq 
suliaraa aammalu Danmarkimi, Europa-p kangiani Kalaallillu Nunaanni 
inuussutissarsiutinik ilinniagaqarnermi perorsaanermik aaqqissuusaanertigullu 
ineriartortitsinernik suliaqarsimavoq. Sivikitsumik ilinniagallit ilinniarnermi atugaannik 
aammattaaq suliaqarsimavoq, ilaatigut qallunaat AMU atorlugu ingerlatsineranni.  
 
Oqallitsinneqartut:  Martha Labansen – KANUKOKA-mi direktøri, Josef Therkildsen – 
SIK-mi siulittaasup tullia, Gerth B. Lynge – NUSUKA, Karsten Klausen – GA-mi 
inatsisilerinermut siunnersorti, Inger Graven Larsen – qitiusumik ilinniarfinnit aallartitaq, 
Bent A. Sørensen – Inuussutissarsiornermut, Suliffeqarnermut Inuussutissarsiutinullu 
Ilinniartitaanermut Naalakkersuisoqarfimmi pisortaaneq.  
 
Paasissutissanut tunngavigineqartut (www.nanoq.gl/konference -mi aamma 
ataatsimeersuarfimmi atortussanut nerrivimmi pineqarsinnaapput):  
 

·  Ilinniartitaanermut pilersaarutissatut Naalakkersuisut siunnersuutaat, december 2005 

·  Ilinniagaqarnikkut aamma piginnaanngorsaanikkut siuarsaaneq, ukiaq 2004 

·  Ilinniartitaanermut pilersaarummik nalunaarusiaq UPA 2008, april 2008   

·  Inuussutissarsiutinut ineriartortinneqartunut nutaanut sulisinnaasut 

naleqqussaaviginerat, april 2008 



 
 
 

 
 

 30 

·  Nunatsinni kollegianik ataatsimoortumik takussutissiiffik, april 2008 

·  Ilinniartitaanermut pilersaarummik saqqummiussap pitsaassusianik naliliinissamut 

saqqummiussaq, marts 2008 

·  Sulilluni sungiusarfiit misissorneqarnerat, marts 2008 

·  Taamaatiinnartarnerup annikillisinneqarnissaanik suliniuteqarnermut killiffik, 

december 2007 

·  E-forum-imik naliliineq, november 2007 

  

 
 


